
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara:  

Ilageeqarnikkut qanoq siuarsaasinnaanerluta, oqaluffeqarfinnilu sulisut atugaat qanoq 

pitsanngorsarsinnaaneri pillugu apeqquteqaat aallaavigalugu oqallisissiassatut siunnersuut. 

(Inatsisartunut ilaasortaq Aqqalu C. Jerimiassen, Atassut)  

Sumiiffippassuarni oqaluffiit annertuumik aserfallassimapput, pattattussaaleqivugut, ajoqit akissarsiaat 

annikeqaat, ilagiit sinniisaannut qinersisarnerit soqutiginartumik ingerlanneqarneq ajorput. 

Atassummiit isumaqarpugut, inuiaqatigiit anersaakkut nukittunerusumik inissisimagunittaaq 

ulluinnarni inuuniarnermikkuttaaq nukittunerusumik inissisimasinnaasut, inuiaqatigiittullu uagut 

Kalaallit lutherikkutut amerlanerpaasugut anersaakkut perorsarneqarsimasuusugut sapaatini 

nalliuttunilu oqaluffigut pingaartittarpagut.  

Inoqarfinniilli inoqarfinnut upperisaqarnikkuttaaq soqutiginninneq assigiinngilluinnartutut 

taaneqarsinnaavoq, soorlumi inoqarfinni annerusunik anersaakkut pingaartitsineq minnerusutut 

taaneqarsinnaalluni nutaaliaajunnaavissimalluni. Illuanilli sumiiffippassuarni inoqarfinni 

minnerusinnaasuni, suli ilitsoqqussaralugu pingaartitatut naleqartitatullu upperisaq pineqartarluni. 

Taalluaannarlugulu, maanna naleqartitsinerpaasorisagut kristumiussutsip aqqani, inoqarfinni 

minnerniittortagut oqaluffeqarnerisigut, pattattoqarnerisigullumi atugarissaartinnerpaarsuunngilagut. 

Taavaana qanoq iliortariaqartugut tamanna pitsanngorsarnerujumallugu? Naak immaqa ullutsinni 

upperisarsiornikkut eqqartuissallui paquminarsinnaangunaraluartorluunniit tamanut ammasumik, 

inoqaterpassuagut sinerissami uperisatsinnik pingaartitsisuusut tusaasinnaasariaqarpagut, 

aningaasanullu inatsisip suliarineqartarnerani puigorneqartuartarnerat nassuerutigisariaqarlutigu. 

Iliuuseqaqatigiissinnaanermut inatsisartoqatit tusarniaavigaatsigit, neriullutalu tamanna pillugu 

oqallilluarumaartusi, arlaatigullu Naalakkersuisut pitsaasumik siunerfeqarsinnaalerumaartut 

Palaseqarfipput pillugu. 


